
Ábhar de chineál díospóireachta seachas de chineál teagaisc atá sa 

pháipéar seo.  Is toradh é ar scóipeáil tosaigh an Ghrúpa Oibre faoi 

anáil na dtéarmaí tagartha comhaontaithe.  Ní ceart a cheapadh le 

dearcadh oifigiúil an Rialtais ná aon eagraíocht eile atá páirteach i 

saothar an Ghrúpa Oibre. 

Réamhrá  

Cuspóir  

Eolas a chur ar fáil i ndáil le straitéis náisiúnta uile-Rialtais a leagan amach maidir le cur in 

aghaidh bréagaisnéise trí mhapáil a dhéanamh ar na tionscnaimh, na huirlisí agus na 

hacmhainní atá ar fáil faoi láthair agus aon bhearnaí maidir le heasnamh fianaise a thugtar 

chun aire a scrúdú.  Táthar ag tnúth go dtiocfaidh chun cinn leis an saothar seo forléargas ar 

fhrithbhearta a d'fhéadfaí a oibriú in aghaidh na bréagaisnéise, an lón fianaise maidir le bearta 

den sórt sin, na príomhréimsí tairbhe, na príomhcheisteanna agus na príomhréimsí dúshláin, 

an obair atá déanta go dtí seo in Éirinn agus an obair is gá a dhéanamh/a d'fhéadfaí a 

dhéanamh ar mhaithe leis an mbeartaíocht i leith na réimsí sin. 

Buneolas 
Ábhar dúshláin ríchasta ar fud an domhain ar fad is ea an bhréagaisnéis agus tá bagairt ag 

baint leis do chearta an duine agus do mheon an daonlathais.  Cé gurbh ann do chineálacha 

éagsúla den bhréagaisnéis i ngach ré den stair, tá athrú ó bhonn tagtha, le teacht chun cinn 

na meán digiteach, ar an gcaoi a ndéantar ábhar a chruthú, a scaipeadh agus a thógáil 

isteach.  Tá sé simplí go leor sa lá atá inniu ann faisnéis mhíthreorach a chumadh, ráflaí agus 

teoiricí comhcheilge a scaipeadh, deighilt shóisialta a ghéarú, agus airgead a shaothrú ó 

bheartaíocht den sórt sin.  Is tréine arís a bheidh an trioblóid leis an gcineál seo de réir mar a 

fhágann cora nua maidir le teicneolaíocht AI gur fusa arís ábhar bréige nó ábhar ionramhála a 

chruthú.  Fágann na cora seo ualach ollmhór ar dhaoine ar gá dóibh a shocrú arís agus arís 

eile dóibh féin cén t-ábhar atá fírinneach nó iontaofa agus cén t-ábhar nach bhfuil.  Ar leibhéal 

an phobail, tarlaíonn tionchar millteach ar fud réimsí uile an tsaoil, mar shampla an tsláinte 

phoiblí agus an iontaoibh as forais an daonlathais.  Tá práinn, mar atá dúshlán, leis an 

gcuspóir frithbhearta éifeachtúla, atá oiriúnach i gcomhthéacs an daonlathais, a thabhairt chun 

cinn. 

Ar cheann de na réimsí dúshláin, tá gur feiniméan ceann seo na bréagaisnéise atá faoi athrú 

éabhlóide agus deacair dá réir sin sainmhíniú a thabhairt air.  Maidir le sainmhíniú, bíonn an 

bhéim le roinnt mhór iarrachtaí ar an ábhar (faisnéis bhréige) agus ar an rún a bhíonn leis an 

ábhar a chruthú (faisnéis bhréige a chruthaítear nó a scaiptear le rún dallamullóg a chur ar 

dhaoine). Dá ainneoin sin, is deacair a dheimhniú an fíor nó bréagach mír faisnéise nó an le 

rún an geal a chur ina dhubh ar an bpobal a cruthaíodh an mhír sin.  Malairt seifte maidir le 

sainmhíniú is ea díriú ar an díobháil a dhéantar. Sa chás sin, is féidir a mheas go mbíonn 

bréagaisnéis díobhálach nuair a bhaintear ó chumas an duine cinneadh lán eolais a 

dhéanamh nó nuair a thagann drochthoradh air, mar shampla nuair a dhéantar díobháil don 

tsláinte phoiblí, nuair a dhéantar dochar d'iontaofacht thoghcháin agus an daonlathais,  

daonlathacha, nó nuair a dhéantar ceap milleáin de dhreamanna áirithe sa tsochaí.   

Gné thábhachtach den tuiscint sin go ndéantar an bhéim a athrú ó mhír faoi leith 

bréagaisnéise (agus an cheist maidir le fírinne nó bréag) go dtí an bhaint a bhíonn ag 

bréagaisnéis le patrúin ghinearálta eile, mar shampla polarú nó éagothroime.  Is é sin le rá gur 

féidir a cheapadh gur comhartha ar cheisteanna níos doimhne atá le réiteach sa tsochaí an 

toilteanas aontú le bréagaisnéis nó bréagaisnéis a chur chun tosaigh.  

Ar cheann eile de na réimsí móra dúshláin, tá an éagsúlacht leathan idir cineálacha na 

bhfeachtas díobhálach bréagaisnéise ag brath ar lucht a dtionscanta nó a spreagtha (stát, 

gníomhairí iasachta, dream idé-eolaíochta, nó duine aonair), na cúiseanna atá acu lena gcuid 

beartaíochta, na cainéil a thapaíonn siad, tráthchlár na bhfeachtas, agus na dreamanna ar a 

ndíríonn siad.  Níl frithbheart amháin ar bith is leor chun dul i ngleic le gach cás agus is dócha 

gur éifeachtúla frithbhearta sonracha ná a chéile i ndáil le dreamanna áirithe nó 

comhthéacsanna faoi leith.  Is gá dá réir sin frithbhearta éagsúla a thabhairt chun cinn in 

éineacht. 

Leagan amach na Tuarascála 

Sa roinn maidir le comhthéacsanna tábhachtacha, scrúdaítear go hachomair ceisteanna dlí 

agus rialacháin chomh maith le scrúdú ar líonraí trasnáisiúnta (tá níos mó maidir le ceisteanna 

dlí agus rialacháin ar fáil sa tuarascáil ó Fhoghrúpa 2).  Scrúdaítear ina dhiaidh sin na réimsí 

príomhthábhachta maidir le cur in aghaidh na bréagaisnéise, ina measc:  

 cearta an duine agus meon an daonlathais 

 cistíocht 

 comhordú 

 anailís ar an timpeallacht 

 taighde 

 oideachas agus foghlaim feadh saoil  

 cumarsáid 

Tá sin bunaithe ar athbhreithniú ar shaothar taighde, ar staidéir cáis agus ar an sárchleachtas.  

Tugtar san aguisín gluais de na téarmaí agus de na coincheapanna is tábhachtaí maidir le cur 

in aghaidh na bréagaisnéise.  

Comhthéacsanna Tábhachtacha 

Cúrsaí Dlí/Rialúcháin 

Tá éagsúlacht mhór idir na bearta dlí agus rialacháin a dhéantar i stáit éagsúla maidir leis an 

mbréagaisnéis. I roinnt de na stáit thiarnasacha, thángthas i dtír ar bhuaireamh faoin 

mbréagaisnéis chun saoirse tuairimíochta a mhúchadh, freasúracht a phlúchadh agus smacht 

níos daingne a fháil ar na meáin chumarsáide.  Tugtar sin i gcrích le dlíthe smachta (e.g. coir a 

dhéanamh de  bhréagaisnéis a scaipeadh). I stáit daonlathais agus san AE, féachann lucht 

ceaptha beartais le teacht ar an gcothrom idir cosc ar dhíobháil ó  bhréagaisnéis agus cearta 

bunúsacha agus saoirse a chaomhnú, an tsaoirse tuairimíochta san áireamh. Sna tíortha seo, 

is iondúil nach mbíonn bréagaisnéis mídhleathach; ach meastar go bhfuil bréagaisnéis 

'díobhálach ainneoin é bheith dleathach'. Bíonn an claonadh le hiarrachtaí cur in aghaidh na 

bréagaisnéis béim a leagan ar chur le hacmhainn na ngníomhairí éagsúla bréagaisnéis a 

chosc nó monatóireacht a dhéanamh ina leith agus a cheartú nó fírinne an cháis a fhoilsiú.  

Ar leibhéal an AE, tá forálacha maidir leis an mbréagaisnéis sa Ghníomh um Sheirbhísí 

Digiteacha (GSD) faoina n-éilítear ar eintitis faoi rialáil bearta a dhéanamh chun an teacht ar 

ábhar díobhálach ar líne a laghdú, bréagaisnéis san áireamh. Chomh maith leis an nGníomh 

GSD, tá Cód Cleachtais an AE maidir leis an m Bréagaisnéis. Sa chód deonach nó féinrialála 

sin, leagtar amach réimse geallúintí do chuideachtaí teicneolaíochta, ar a n-áirítear feiceálacht 

bréagaisnéise a chloí. Tá de rún Cód Iompair a dhéanamh den Chód Cleachtais faoin 

nGníomh GSD.  

In Éirinn, áirítear ar na cora tábhachtacha maidir le réimsí dlí agus rialacháin an tAcht um 

Rialáil Sábháilteachta ar Líne agus na Meán agus rialtóir náisiúnta nua, Coimisiún na Meán, a 

chur ar bun faoin Acht sin, chomh maith leis an Acht um Athchóiriú Toghchán 2022. Pléitear le 

mífhaisnéis agus bréagaisnéis i gCuid 5 den Acht agus le fógraíocht polaitíochta ar líne i 

gCuid 4. Níor tosaíodh feidhm na gCodanna sin go fóill.  

Líonraí Trasnáisiúnta 

De bharr gur feiniméan domhanda í an bhréagaisnéis, tá ról tábhachtach ag líonraí 

trasnáisiúnta sna hiarrachtaí le cur in aghaidh na bréagaisnéise.  Áirítear ar na 

comhthéacsanna tábhachtacha: 

 An Fhaireachlann Eorpach um na Meáin Dhigiteacha (FEMD): mol páirtmhaoinithe ag 

an AE do sheiceálaithe fíricí, daoine den lucht léinn agus geallsealbhóirí eile chun 

oibriú i gcomhar lena chéile 

 Ardán Eorpach na nÚdarás Rialála (AEÚR) 

 Grúpa na Rialálaithe Eorpacha um Sheirbhísí Meán Closamhairc (GREC) 

 An tSeirbhís Eorpach Gníomhaíochta Seachtraí (SEGS): seirbhís taidhleoireachta 

agus aireacht chónasctha gnóthaí eachtracha agus gnóthaí cosanta an Aontais 

Eorpaigh. 

 An Lárionad Eorpach Barr Feabhais maidir le Cur in Aghaidh Bhagairtí Hibrideacha 

(LBF Hibrid.)  

 An Líonra Idirnáisiúnta Seiceáil Fíricí (LISF) 

 An Eagraíocht um Chomhar agus Fhorbairt Eacnamaíochta 

Ceisteanna Tábhachtacha maidir le Cur in 
Aghaidh na Bréagaisnéise 

Cur chuige Chearta an Duine 

D'fhonn meon an daonlathais a chumhdach, ní foláir straitéisí cur in aghaidh bréagaisnéise a 

bheith bunaithe ar chearta bunúsacha an duine a chosaint.  Tagann cearta an duine i gceist le 

bréagaisnéis mar gheall go bhféadfadh bréagaisnéis srian a chur le saoirse tuairimíochta agus 

le saoirse na meán cumarsáide.  Ina ainneoin sin, tagann ceisteanna maidir le cearta an duine 

i gceist le cur in aghaidh na bréagaisnéise chomh maith ó tharla go bhféadfadh bearta áirithe 

srian a chur le saoirse tuairimíochta agus le saoirse na meán cumarsáide.  Ó tharla gur gá don 

stát daonlathach teacht ar an gcothrom maidir le saoirse bhunúsach agus maolú díobhála is 

iondúil 'díobhálach cé gur dleathach' a lua leis an mbréagaisnéis sna stáit sin. Ar fud an 

domhain, tá bearta smachtúla curtha i bhfeidhm ag stáit áirithe agus bíonn cur chuige ad hoc 

ag cuid mhór de na hardáin ar líne bunaithe go minic ar chora nua sa phríomh-mhargadh acu 

sin, sna Stáit Aontaithe.  Bíonn castacht bhreise leis sin mar gheall go mbíonn plé poiblí ar 

réimsí den tsaoirse bhunúsach, mar shampla, ar shaoirse tuairimíochta, géar gangaideach.   

Dá ainneoin sin, cé gur casta an rud cur chuige an díchill chuí maidir le cearta an duine, is 

beart sin a chaitear a dhéanamh ag cur in aghaidh na bréagaisnéise. 

Cistíocht 

Tá gá le cistí agus acmhainní i ndáil le bearta éagsúla in aghaidh na bréagaisnéise.  Seo a 

leanas na príomhfhoinsí cistíochta:  

 Cistí poiblí: Cuireann an AE cistíocht ar fáil i ndáil le réimse leathan tionscnamh agus 

geallsealbhóirí, ar a n-áirítear cláir maidir le tuiscint ar na meáin chumarsáide, 

tionscadail taighde agus cúnamh taca maidir le hiriseoireacht neamhspleách.  Mar 

shampla, faoi chláir shuntasacha cistí taighde an AE, H2020 agus Fís Eorpach, 

cuireadh cistí ar fáil do thograí móra nuálaíochta d'fhonn uirlisí nua a fhorbairt lena 

dtabharfaí bréagaisnéis chun aire chomh maith le taighde a dhéanamh ar an méid a 

bhaineann le hathrú ar thimpeallacht na meán cumarsáide.  In Éirinn, tá comhlachtaí 

poiblí éagsúla a chuireann cistí ar fáil ar an gcuma chéanna i ndáil le gnóthaí taighde, 

tionsclaíochta agus tionscnaimh maidir leis an tsochaí phoiblí. 

 Cistíocht ó thionscal na teicneolaíochta: Cuireann comhlachtaí teicneolaíochta, 

ardáin meán sóisialta ina measc, cistíocht ar fáil maidir le bearta in aghaidh na 

bréagaisnéise. Mar shampla, chuir Meta ciste ar bun ar mhaithe le heagraíochtaí 

seiceáil fíricí agus clár cistíochta maidir le hobair taighde faoi chúrsaí bréagaisnéise.  

 Cistíocht Phríobháideach agus Daonchairdis: Tá eagraíochtaí de leithéid Bill & 

Melinda Gates Foundation agus Open Society Foundations, mar shampla, a chuireann 

cistí ar fáil maidir le taighde faoin mbréagaisnéis agus bearta chun cur ina aghaidh. Tá 

eagrais eile daonchairdis a oibríonn le heagraíochtaí de chuid thionscal na 

teicneolaíochta i mbun bainistíochta ar chistí.  Mar shampla, tá an riarachán maidir le 

Ciste Meán Cumarsáide agus Faisnéise na hEorpa á dhéanamh faoi láthair ag  

Fondúirecht Calouste Gulbenkian, agus, an chistíocht ar fad lena aghaidh sin á chur ar 

fáil ag Google go dtí seo cé go bhfuil beartaithe dreamanna eile tabhartais a thabhairt 

san áireamh as seo amach. 

Comhordú 

Fadhb chasta leitheadach an  bhréagaisnéis a thagann i gceist i réimsí éagsúla den saol.  Ar 

an gcuma chéanna, tagann ranna éagsúla rialtais agus chomh maith le forais eile i gceist le 

cur chuig uile-rialtais ag cur in aghaidh na bréagaisnéise.  Ionas go mbíonn éifeacht le 

straitéis, beidh gá le hacmhainn shuntasach comhordúcháin agus sin i ndáil le malartú eolais, 

sárchleachtas a leagan amach agus páirt a ghlacadh i gcraobhchórais náisiúnta agus 

trasnáisiúnta caidrimh. 

Anailís ar an timpeallacht 

Tá tuiscint ar chúinsí a fhorbairt ar cheann de na céimeanna bunúsacha tosaigh maidir le cur 

in aghaidh na bréagaisnéise. Ciallaíonn sin fanacht ar an eolas maidir le gníomhaithe 

bréagaisnéise, na modhanna inste is nua agus a gcuid oirbheartaíochta ar fud na n-ardán 

éagsúil chomh maith le súil a choimeád ar phatrúin agus ar chora nua go hidirnáisiúnta ionas 

gur fearr a thuigtear an comhthéacs in Éirinn.  Mar shampla, is tábhachtach an rud tuiscint ar 

chora nua atá ag teacht chun cinn maidir le teicneolaíocht IS, mar shampla ChatGPT, agus an 

úsáid atá á bhaint as a leithéid maidir le bréagaisnéis a chraobhscaoileadh go hidirnáisiúnta. 

In Éirinn féin, tá réimse leathan gníomhaithe i mbun monatóireachta maidir le cúrsaí 

bréagaisnéise. Tagann san áireamh leo sin, mar shampla, taighdeoirí (lucht léinn agus 

taighdeoirí eile), seiceálaithe fíricí, iriseoirí fiosrúcháin, agus lucht feachtais.  Tá cuid mhór den 

lucht gnímh sin ceangailte le craobhchórais idirnáisiúnta, mar shampla an tSeirbhís Eorpach 

Gníomhaíochta Seachtraí (SEGS)1, an Líonra Idirnáisiúnta Seiceáil Fíricí (IFCN)2 agus an 

Fhaireachlann Eorpach um na Meáin Dhigiteacha3.  Is córas an ceann deireanach acu sin 

trínar féidir le geallsealbhóirí san Eoraip eolas a mhalartú faoi phatrúin agus réimsí baoil 

maidir le bréagaisnéise; tá ceithre pháirtí ceangailte le FEMD in Éirinn faoi láthair4.  Bíonn 

modhanna agus acmhainní éagsúla in úsáid ag an lucht gnímh agus ag na heagrais thuas.  Tá 

éagsúlacht eatarthu freisin maidir le córais cistíochta agus le cuspóirí.  De réir mar a fheictear, 

bheadh tábhacht i ndáil le forbairt san am atá romhainn le réimse foinsí faisnéise a choinneáil 

ar fáil agus le fónamh don chomhoibriú agus don chomhar beartaíochta maidir le réimsí 

éagsúla foinsí faisnéise. 

Tá geallta ag na hardáin mhóra ar líne eolas faoi phatrúin bréagaisnéise a chur ar fáil ar a 

gcuid seirbhísí féin faoi Chód Cleachtais deonach an AE maidir leis an m Bréagaisnéis5. Dá 

ainneoin sin, tá le tuiscint ó shaothar taighde a rinneadh in Éirinn gur minic a bhíonn an t-eolas 

sin a chuireann na hardáin ar fáil doiléir agus nach mbíonn sé iontaofa6 agus is mór an bac a 

chuirtear ar obair taighde maidir leis an mbréagaisnéis mar gheall nach mbíonn deis sonraí a 

fháil. Tá srian nó bac iomlán curtha ag cuid mhór de na hardáin ar theacht an lucht taighde ar 

shonraí.  Ar an ábhar sin, is gá sonraí ar bith a chuireann ardáin ar fáil a thabhairt faoi 

iniúchadh neamhspleách agus ní mór réimse iléagsúil d'eagraíochtaí neamhspleácha a bheith 

i mbun monatóireachta ar an timpeallacht an tráth céanna. Déantar foráil faoi Ghníomh an AE 

um Sheirbhísí Digiteacha do theacht a bheith ag taighdeoirí grinnfhiosraithe ar shonraí ó na 

hardáin mhóra7. Ós gá na rialacha agus an nós imeachta maidir le deis ar shonraí a leagan 

síos go sonrach, tá ról tábhachtach le tabhairt i gcrích ag an lucht ceaptha beartais maidir lena 

chinntiú go mbíonn an próiseas cóir éifeachtach. 

Tá tuiscint ar an sárchleachtas ag teacht chun cinn freisin maidir le réimsí sonracha, mar 

shampla bréagaisnéis toghchánaíochta, agus le húdaráis shonracha. Mar shampla, d'fhoilsigh 

Coiste Eorpach na Réigiún (de chuid an AE) lón treorach d'údaráis áitiúla agus réigiúnacha 

maidir le lámhleabhar faoin sárchleachtas maidir le cur in aghaidh na bréagaisnéise ar an 

                                                
 

1 https://www.eeas.europa.eu/_en 
2 https://www.poynter.org/ifcn/ 
3 https://edmo.eu/ 
4 https://edmohub.ie/ 
5 https://digital-strategy.ec.europa.eu/en/policies/code-practice-disinformation 
6 https://www.bai.ie/en/new-report-recommends-development-of-robust-procedures-for-reporting-and-monitoring-online-disinformation/ 
7 https://ec.europa.eu/info/law/better-regulation/have-your-say/initiatives/13817-Delegated-Regulation-on-data-access-provided-for-in-the-
Digital-Services-Act_en 

https://www.eeas.europa.eu/_en
https://www.poynter.org/ifcn/
https://edmo.eu/
https://edmohub.ie/
https://digital-strategy.ec.europa.eu/en/policies/code-practice-disinformation
https://www.bai.ie/en/new-report-recommends-development-of-robust-procedures-for-reporting-and-monitoring-online-disinformation/
https://ec.europa.eu/info/law/better-regulation/have-your-say/initiatives/13817-Delegated-Regulation-on-data-access-provided-for-in-the-Digital-Services-Act_en
https://ec.europa.eu/info/law/better-regulation/have-your-say/initiatives/13817-Delegated-Regulation-on-data-access-provided-for-in-the-Digital-Services-Act_en

leibhéal áitiúil agus ar an leibhéal réigiúnach sa bhliain 2022.  I réimsí eile, mar shampla 

cumarsáid maidir le cúrsaí sláinte, tá líonraí seanbhunaithe taighdeoirí agus cleachtóirí i mbun 

fiosrúcháin ar phatrúin maidir leis an mbréagaisnéis agus modhanna chun beart a dhéanamh 

ina leith.  

Ó tharla go mbíonn athrú seasta faoin oirbheartaíocht bréagaisnéise agus ar na modhanna 

inste agus ó tharla gur iondúil an t-ábhar bréagaisnéise a thagann chun cinn in Éirinn faoi anáil 

phatrúin idirnáisiúnta, is tábhachtach an rud tuiscint thráthúil ar an saothar taighde is 

deireanaí, ar shaothar cás-staidéir agus ar a bhfuil á mholadh ag líonraí éagsúla a bhaineann 

le hábhar.   

Taighde 

Ó tharla gur nua go maith mar ghné den ábhar an  bhréagaisnéis a bheith ar líne, níltear ach i 

dtús saothair maidir leis an taighde air sin.  Cé go bhfuil ábhar léargais den tábhacht curtha ar 

fáil ag taighdeoirí le blianta beaga anuas, tá obair mhór le déanamh go fóill go dtuigtear an 

dóigh a scaiptear bréagaisnéis ar fud na n-ardán; an ról atá le halgartaim maidir le tuiscint 

dhaoine ar an saol a mhúnlú; an toradh nó an díobháil atá ceangailte le bréagaisnéis; a 

éifeachtúla atá frithbhearta éagsúla; agus, an acmhainn a bhainfeadh le teicneolaíocht 

ardleibhéil chun bréagaisnéis a thabhairt chun aire agus a mhaolú8. Chun sin a thabhairt i 

gcrích, ní mór saineolas taighde ó earnálacha éagsúla, mar shampla, cumarsáid agus 

iriseoireacht; eolaíocht ríomhaireachta; oideachas; síceolaíocht; polaitíocht agus beartas, agus 

socheolaíocht.  Mar a luaitear, tá go leor foinsí idirnáisiúnta ar fáil maidir le cistí taighde, ach is 

minic a dhéantar neamhaird ar thíortha beaga de leithéid na hÉireann agus/nó thíortha beaga 

atá i mbéal forbartha, le bearta taighde idirnáisiúnta agus gur ar Mheiriceá Thuaidh agus ar 

Iarthar na hEorpa is mó a bhíonn aird.  D'fhéadfadh ról a bheith le hÉirinn maidir lena chinntiú 

nach bhfágtar réigiún ar bith ar lár agus go mbíonn an aird chuí ar Éirinn féin san obair 

thaighde. 

Oideachas agus foghlaim feadh saoil 

Nuair is ábhar buartha an bhréagaisnéis, tá béim in athuair ar litearthacht maidir leis na meáin 

chumarsáide agus na réimsí digiteacha.  Is ionann litearthacht maidir leis na meáin 

chumarsáide agus na scileanna agus an t-eolas a theastaíonn chun ábhar éagsúil a thapú, a 

                                                
 

8 https://psyarxiv.com/b52um/  

https://psyarxiv.com/b52um/

scrúdú, a mheas agus a chruthú ar chineálacha éagsúla de na meáin cumarsáide.  Bíonn de 

chuspóir ina leith sin go mbeadh an duine féin inniúil ar na meáin cumarsáide a thuiscint agus 

a mheas go criticiúil agus ar iad a úsáid. Mar a tharlaíonn, is minic a bhíonn meascán idir sin 

agus litearthacht maidir le faisnéis nó inniúlacht maidir leis na réimsí digiteacha9. Is minic a 

tharlaíonn lagú ar an bhféinchumhacht a bheadh le litearthacht maidir leis na meáin 

chumarsáide nuair a bhíonn an aird ar fad ar scileanna digiteacha gan béim den chineál 

céanna ar eolas faoi chóras na meán cumarsáide.  I gcúrsaí oideachais, mar shampla, feictear 

gur scil bhunriachtanach an inniúlacht dhigiteach, mar is ea litearthacht agus uimhearthacht10. 

De réir cosúlachta, bheadh gá le mionsaothrú níos mó ar choincheap na litearthachta maidir 

leis na meáin chumarsáide - nó inniúlacht ar na meáin dhigiteacha - chun cur in aghaidh na 

bréagaisnéise agus a chur ar chumas dhaoine bealach a dhéanamh trí chórais chasta na 

meán cumarsáide.  Tá deacrachtaí breise i gceist leis an gcuspóir sin a bhaint amach i ndáil 

lena chinntiú go mbíonn múinteoirí oilte go cuí, go mbíonn teacht ag na scoileanna ar na 

hacmhainní sárchleachtais is deireanaí, agus nach dtarlaíonn deighilt maidir le cur i bhfeidhm i 

scoileanna seachas a chéile.  

Bíonn claonadh tionscnaimh maidir le hinniúlacht dhigiteach agus litearthacht sna meáin a 

dhíriú ar leanaí agus ar dhaoine óga atá ag dul faoi oideachas foirmeálta.  Cé go bhfuil 

tionscnaimh áirithe agus eagraíochtaí neamhrialtais a chuidíonn le daoine fásta níos aosta ná 

sin, mar shampla an clár ‘Getting Started’ de chuid Age Action, tá easpa scileanna bunúsacha 

ar chuid mhór daoine fásta. Sa bhliain 2020, rinne Accenture11 suirbhé ar dhaoine fásta in 

Éirinn d'fhonn an deighilt dhigiteach a mheas. Tugadh chun aire gurb é cur síos ag 42 faoin 

gcéad de dhaoine fásta na hÉireann orthu féin go bhfuil a gcuid scileanna digiteacha 'faoi 

bhun an mheánleibhéil' agus gurbh é tuairim 40 faoin gcéad díobh sin nach raibh aon ghá 

feabhsú. Is léir dhá réimse dúshláin dá réir sin. Ar an gcéad dul síos, is gá cur leis na 

deiseanna maidir le foghlaim feadh saoil i ndáil le hinniúlacht dhigiteach agus litearthacht sna 

meáin.  Mar shampla, d'fhéadfadh go dtiocfadh san áireamh leis sin cur leis an acmhainn 

maidir le forais breisoideachais, leabharlanna poiblí, an tsochaí shibhialta agus gnólachtaí 

deiseanna feabhsú scileanna a chur ar fáil.  Ar an dara ní, is gá cur leis an aird agus leis an 

tuiscint ar an tábhacht atá le hinniúlacht dhigiteach agus litearthacht sna meáin ar fud mhuintir 

na hÉireann ar fad.  Maidir leis an mbréagaisnéis go sonrach, tá de dheacracht le sárú ina 

                                                
 

9 https://digitalcommons.uri.edu/jmle-preprints/20/ 
10 https://www.gov.ie/en/consultation/14180-literacy-numeracy-and-digital-literacy-strategy-consultation/# 
11 https://www.accenture.com/ie-en/insights/local/digital-divide 

https://digitalcommons.uri.edu/jmle-preprints/20/
https://www.gov.ie/en/consultation/14180-literacy-numeracy-and-digital-literacy-strategy-consultation/
https://www.accenture.com/ie-en/insights/local/digital-divide

leith sin go bhféadfadh gurb iad na daoine is mó atá i gcall cúnamh taca is lú is dócha a 

rachaidh á lorg.  

Cumarsáid 

Ní mór do rialtais agus do chomhlachtaí poiblí straitéisí soiléire cumarsáide a thabhairt chun 

cinn dírithe ar theacht roimh an mbréagaisnéis chomh maith le beart a dhéanamh ina leith.  Tá 

sárchleachtas á thabhairt chun cinn go hidirnáisiúnta ó tharla paindéim Covid-19.  Mar 

shampla, d'fhoilsigh an Eagraíocht um Chomhar agus Fhorbairt Eacnamaíochta (2023) treoir 

maidir le ‘Good Practice Principles for Public Communication Responses to Mis- and 

Disinformation’12. Sonraítear naoi gcinn de phrionsabail choitianta atá ina mbonn treise faoi 

dhea-ghnás caidrimh ag rialtas le saoránaigh, leis an tsochaí shibhialta agus leis an earnáil 

phríobháideach:   

 Cur chuige institiúideach;  

 Cumarsáid ar mhaithe le leas an phobail;  

 Gairmiúlacht i bhforais phoiblí a sheasfaidh an aimsir;  

 Follasacht;  

 Beart a dhéanamh go tráthúil maidir le modhanna inste nua a chuirtear chun cinn;  

 Teacht roimh mhíthuiscint a d'fhéadfadh tarlú agus roimh an mbréagaisnéis;  

 Sonraí iontaofa a chur ar fáil;  

 Cumarsáid a dhéanamh ar bhealach ionchuimsitheach; agus 

 Oibriú i gcomhar ar fud na sochaí uile. 

                                                
 

12 https://www.oecd.org/governance/good-practice-principles-for-public-communication-responses-to-mis-and-bréagfhaisnéis-6d141b44-
en.htm 

https://www.oecd.org/governance/good-practice-principles-for-public-communication-responses-to-mis-and-disinformation-6d141b44-en.htm
https://www.oecd.org/governance/good-practice-principles-for-public-communication-responses-to-mis-and-disinformation-6d141b44-en.htm

Aguisín I: Gluais 

Gluais maidir le rogha de na téarmaí agus de na coincheapanna príomhthábhachta a thagann 

i gceist le cur in aghaidh na bréagaisnéise: 

 Algartam: Tacar treoracha a leanann ríomhaire chun beart oibre a chur i gcrích.  Mar 

shampla, is tacar treoracha atá in algartam meán sóisialta trína ndéantar ábhar a 

shortáil, a scagadh, a mholadh agus a mhodhnú.  

 Intleacht shaorga (AI): ríomhchláir 'a fhoghlaimíonn' le bearta oibre a dhéanamh trí 

dhul faoi oiliúint le tacair sonraí.  

 Botaí: cuntais ar na meáin shóisialta arna bhfeidhmiú go hiomlán ag ríomhchláir, 

seachas daoine dáiríre, d'fhonn poist a ghineadh agus/nó caidreamh a chothú maidir le 

hábhar.  

 Laofacht dearbhaithe: claonadh glacadh gan amhras le faisnéis lena ndaingnítear 

meon nó tuairim atá ag duine roimh ré. 

 Domhainbhrionnú: Mír shintéiseach méan cumarsáide arna chruthú trí leas a bhaint as 

intleacht shaorga chun aithris a dhéanamh ar chuma nó ar ghuth dhuine dáiríre. 

 Inniúlacht dhigiteach: An cumas úsáid a bhaint as teicneolaíocht eolais agus 

cumarsáide. 

  Bréagaisnéis: Faisnéis bhréige a chruthaítear nó a scaiptear le rún dallamullóg a chur 

ar dhaoine. 

 Cód Cleachtais an AE maidir le  Bréagaisnéis: cód deonacha d’ollardáin ar líne, agus 

do chuideachtaí eile, lena bearta i gcoinne bréagaisnéise a thuairisciú.  

 Fíric: Mír faisnéise ar féidir a dheimhniú gur ann dó nó gur tharla sé.   

 Seiceáil fíricí: an próiseas maidir le fírinne nó cruinneas ní a chuirtear i láthair mar fhíric 

a mheas. 

 Litearthacht faisnéise: An cumas faisnéis a aimsiú agus a mheas. 

 Faisnéis mhailíseach: Faisnéis atá fíor ach a chruthaítear nó a scaiptear le rún 

dallamullóg a chur ar dhaoine. 

 Litearthacht sna meáin: An t-eolas agus na scileanna chun cineálacha éagsúla meán 

cumarsáide a aimsiú, a mheas, a bhreithniú agus a chruthú. 

 Mífhaisnéis: Faisnéis bhréige a chruthaítear nó a scaiptear ach nach le rún dallamullóg 

a chur ar dhaoine a dhéantar sin; de dhearmad a chruthaítear nó a scaiptear an 

fhaisnéis. 

 Iarfhírinne: cúinsí ina dtarlaíonn gur lú a théann fíricí oibiachtúla i gcion maidir le 

tuairim an phobail a mhúnlú ná impí i ndáil le mothúcháin agus tuairimí pearsanta 

dhaoine. 

 Réamhbhréagnú: straitéis chun cur in aghaidh na bréagaisnéise trí dhaoine a chur ar 

an eolas maidir le straitéisí ionramhála.  


